
Rapport etter tilsyn 06.03.2024  

Denne rapporten omhandlar forhold som blei avdekka under tilsyn hos NORTURA SA AVD SANDEID 
(verksemdnummer: 974132168). 
 
Rapporten består av følgande delar: 

• Del 1: Resultatet av tilsynet 
• Del 2: Statsforvaltaren si vurdering og grunngjeving   
• Del 3: Informasjon om tilsynet 
• Del 4: Annan informasjon 

Del 1: Resultatet av tilsynet 

Denne delen gir ei oversikt over resultatet av tilsynet og kva de må gjere til gitte fristar.  
Nærare forklaring er gitt i del 2. 
 

Statsforvaltaren avdekka avvik som de må rette snarast 
Statsforvaltaren avdekka følgande avvik under tilsynet: 

• Avvik 1:Verksemda har ikkje utarbeida eit tilstrekkeleg måleprogram.  
• Avvik 2: Verksemda har ikkje gjennomført tilstrekkelege utsleppsmålingar.  
• Avvik 3: Verksemda er ikkje kjent med krav i løyvet om kjølevatn. 
• Avvik 4: Verksemda har ikkje eit tilstrekkeleg energistyringssystem, energilogging eller energirekneskap. 

 
Avvik er manglande etterleving av krav fastsett i eller i medhald av lov.   
 
NORTURA SA AVD SANDEID må snarast rette opp avvik. De må sende Statsforvaltaren ei skriftleg 
tilbakemelding som viser korleis avvik er retta innan 01.06.2024. 
 

Statsforvaltaren har merknadar 
Me har følgande merknadar: 

• Merknad 1: Verksemda bør skjerpe sine rutinar for intern avviksbehandling.  
 



  Side: 2/7 

 

 

Merknad er eit forhold som me meiner er naudsynt å påpeike for å ivareta ytre miljø, men som ikkje 
er manglande etterleving av krav fastsett i eller i medhald av lov. 
 

De vil bli pålagt å betale eit gebyr 
Statsforvaltaren opplyser om at Nortura SA avd Sandeid må betale eit gebyr for tilsynet. Gebyret skal 
dekke kostnader med førebuing, gjennomføring og oppfølging av kontrollen. Me viser til 
forureiningsforskrifta kapittel 39 for ytterlegare informasjon om innkreving av gebyr til statskassa.  
  
De vil bli varsla om gebyrsats før saka vert avslutta.  
 

Me ber om tilbakemelding frå dykk på e-post 
Me ber om at de sender all skriftleg tilbakemelding til sfropost@statsforvalteren.no ved Åshild 
Håbrekke. Merk svaret med saksnummer 2023/14535 og tilsynsnummer 2024.025.I.SFRO. 
 

Del 2: Statsforvaltaren si vurdering og grunngjeving  

Avvik 1: Verksemda har ikkje utarbeida eit tilstrekkeleg måleprogram. 
Dette er eit avvik frå følgjande krav gitt i regelverket 

• Verksemda sitt løyve etter forureiningslova 2014.0601.T punkt 11.1 og 11.2. 
 
Forklaring av krav 
Løyvet stiller krav til at verksemda skal utarbeide eit måleprogram som skal sikre at målingane blir 
representative for verksemda sitt faktiske utslepp. Måleprogrammet skal inngå i verksemda sin 
dokumenterte internkontroll.  
 
Observasjonar under tilsynet og vår vurdering 
Verksemda viste på kontrolldagen eit måleprogram som var knytt til arbeidsordren for prøvetaking. 
Måleprogrammet var mangelfullt, då det mangla vesentleg informasjon, jf. krava i verksemda sitt 
løyve. Måleprogrammet hadde verken dato for oppretting eller revisjon, og inngjekk ikkje i 
verksemda sin dokumenterte internkontroll.   
 
Det var ikkje teke med informasjon om kor ofte det skal tas prøvar, eller ei vurdering av kor tid dette 
skal gjerast for å sikra eit representativt resultat. Det stod at prøvetakaren skulle startast kl. 07.00 
om morgonen, men det blei opplyst under kontrollen at dette ikkje blei gjort i praksis. Dei forskjellige 
trinna i målingane (volumstraummåling – prøvetaking – analyse - berekning) var ikkje forklart, og 
bidraget til usikkerheit ved kvar av desse var ikkje vurdert.  

 
Når verksemda utarbeider måleprogrammet skal den sikre at målingane blir representative for dei 
faktiske utsleppa på årsbasis. Under synfaringa viste verksemda kor prøvane blir teke ut. Ei enkel 
skisse som illustrerer oppsettet er vist i Bilete 1.  

Bilete 1: Skisse som illustrerer siste reinsetrinn og lokasjon av strøymingsmålar og prøvetakar. 

Strøymingsmålaren er plassert før siste reinsetrinn, som er ein feittutskillar. Utskillaren er å sjå på 
som eit reinsetrinn, men det blir skilt ut lite feitt. Det blei opplyst om at det blei fjerna feitt ca. tre 
gonger i året.  
 
Når ei viss mengde vatn har passert målaren, blir det sendt eit signal til ein automatisk prøvetakar 
som hentar ut eit gitt volum. Det blir henta ut mengdeproporsjonale prøvar over eit døgn. Prøvane 
blir henta ut frå eit røyr som står nede i feittutskillaren. Verksemda kunne på kontrolldagen ikkje 
svare for kor djupt prøvetakingsrøyret står.  
 
Statsforvaltarens kontrollørar stilte på kontrolldagen spørsmål til om oppsettet slik det er i dag gir 
representative prøvar av verksemda sitt utslepp. I samsvar med norsk standard bør prøvar tas ein 
stad med høg turbulens i straumen for å sikre god blanding. Det blei opplyst at pumpene frå 
utjamningsbassenget vanlegvis forsyner 15 m3/time. Statsforvaltaren kjenner ikkje til dimensjonane 
til feittuskillaren, men vurderer at det er sannsynleg at straumen ikkje har høg turbulens. Det blei 
også opplyst om at pumpene ikkje går kontinuerleg, men blir styrte basert på væskenivå i 
utjamningsbassenget. Då Statsforvaltarens kontrollørar såg anlegget på ettermiddagen ein normal 
produksjonsdag med slakt, gjekk dei til dømes ikkje. Det er viktig å sikre at vatnet ikkje har stått i 
stillstand, slik at eventuelt feitt kan flyte over prøveuttaket før prøven blir henta ut.  
 
Statsforvaltaren forventar at val av eit representativt prøvepunkt er grunngjeve i måleprogrammet.  
 

Avvik 2: Verksemda har ikkje gjennomført tilstrekkelege utsleppsmålingar. 
Dette er eit avvik frå følgjande krav gitt i regelverket 

• Verksemda sitt løyve etter forureiningslova 2014.0601.T punkt 11.2.1 og 11.2.3. 
 
Forklaring av krav 
Det skal tas minst 24 døgnblandprøver kvart år av rensa prosessvatn. Årleg skal pH i prosessvatnet 
målast kontinuerleg over ein periode på 14 dagar.  

Observasjonar under tilsynet og vår vurdering 
Det blei i 2023 teke 21 prøvar av prosessavløpsvatnet, som betyr at kravet i løyvet ikkje er overhalde 
med omsyn til tal på prøvar. Statsforvaltaren opplyste at verksemda kan søke om redusera tal på 
årlege prøvar dersom utsleppskrava jamt over blir overhaldne, og det ikkje er store endringar i 
drifta.  
 
I kvar av prøvane som ble teke i 2023 blei pH målt, men pH er ikkje målt kontinuerleg over ein 14-
dagars periode. 
 

Avvik 3: Verksemda er ikkje kjent med krav i løyvet om kjølevatn. 
Dette er eit avvik frå følgjande krav gitt i regelverket 

• Verksemda sitt løyve etter forureiningslova 2014.0601.T punkt 3.5. 
 
Forklaring av krav 
Det kan sleppast ut maksimalt 0,7 m3/time med ein temperatur på opp til 20°C. 
 
Observasjonar under tilsynet og vår vurdering 
Det står skrive i løyvet at kjølevatnet blir ført ut i Rødneelva. Verksemda kunne på kontrolldagen 
ikkje stadfeste dette, men antok at det medførte riktigheit då det ikkje har blitt gjort endringar i 
røyrsystema sidan løyvet blei gitt. Verksemda var på kontrolldagen ikkje kjende med kravet i løyvet 
om maksimal mengde og temperatur av kjølevatnet, og kunne difor ikkje dokumentera at krava vert 
overhaldne.  
 

Avvik 4: Verksemda har ikkje eit tilstrekkeleg energistyringssystem, 
energilogging eller energirekneskap. 
Dette er eit avvik frå følgjande krav gitt i regelverket 

• Verksemda sitt løyve etter forureiningslova 2014.0601.T punkt 8.2. 
 
Forklaring av krav 
Basert på bl.a. logging av energiproduksjon, energistraumar og energibruk, skal verksemda lage og 
oppdatere eit energiregnskap som identifiserer alle energistraumar med storleikar. Om naudsynt, 
skal det monterast målarar for energiproduksjon og energibruk som gir verksemda tilstrekkeleg 
oversikt til å etablera og oppdatere eit energirekneskap.  
 
Observasjonar under tilsynet og vår vurdering 
Verksemda loggar det totale straumforbruket, samt mengde propan som blir brukt til kjele 
(oppvarming av varmtvatn) og direkte brenning (ved griseslakt). Det er ikkje installert målarar for 
ulike energistraumar, og det framkjem difor ikkje kor mykje energi som blir nytta i dei ulike delane av 
slakteriet. Det blir ikkje registrert energitap gjennom ventilasjon, avløpsvatn og kjølevatn. Det er ikkje 
presentert eit system for energilogging utover totalt forbruk, og det er ikkje laga eit energirekneskap 
som identifiserer alle energistraumar. Verksemda har difor eit ufullstendig grunnlag for 
energistyring og energileiing.  
 
Nortura SA avd Sandeid må lage eit system for energilogging og energirekneskap i samsvar med 
punkt 8.2 i løyvet.  

Merknad 1: Verksemda bør skjerpe sine rutinar for intern 
avviksbehandling. 
Observasjonar under tilsynet og vår vurdering 
Verksemda har eit system for intern avviksregistrering, og kunne på kontrolldagen vise til døme på 
registrerte avvik retta mot ytre miljø. Under kontrollen blei det likevel avdekka fleire forhold som 
ikkje hadde blitt avviksbehandla, som etter Statsforvaltaren si vurdering vil definerast som eit avvik 
mot ytre miljø. Døme på dette er: 
 

- Pumpehavari i februar 2024 som førte til overløp til kommunalt nett (verksemda kunne dog 
vise til arbeidsordre for reparasjon). 

- Ved fleire høve var temperaturen på prosessvatnet for høg i 2023. 
- Det blei ikkje teke nok prøvar av prosessvatnet i 2023. 

 
Verksemda bør skjerpe sine rutinar for intern avviksbehandling. Avviksregistreringane vil gje eit 
betre grunnlag for interne risikovurderingar.  

Del 3: Informasjon om tilsynet 

Gjennomføring av tilsynet 
Tilsynet er gjennomført for å kontrollere om gjeldande krav fastsett i eller i medhald av 
forureiningslova vert overhaldne. Vår heimel til å føre tilsyn er forureiningslova § 48. Rapporten gir 
ingen fullstendig tilstandsvurdering av NORTURA SA AVD SANDEID sitt miljøarbeid eller miljøstatus. 
 
Tilsynet er ein del av Statsforvaltaren sine risikobaserte tilsyn. 
 
Frå Statsforvaltaren deltok: 

• Åshild Håbrekke 
• Elisabeth Time Ellingsen 

 
Frå Mattilsynet deltok: 

• Sigrid Marud Lauridsen (observatør) 
 
Kontaktperson hos NORTURA SA AVD SANDEID: 

• Jeanette Persvangen 
 

Anlegg kontrollert 
Følgande anlegg tilhøyrande NORTURA SA AVD SANDEID blei kontrollert under tilsynet: 

• Nortura SA avd Sandeid, 5585 Sandeid 
 

Tema kontrollert 
Følgande tema ble kontrollert: 

• Utslepp av prosessavløpsvatn og kjølevatn 
• Internkontroll inkludert måleprogram, miljørisikovurdering og avvikssystem 
• Energileiing og energistyring 
• Avfallshandtering (våtorganisk avfall, næringsavfall og farleg avfall) 
• Substitusjon av kjemikal 

Regelverk 
Tilsynet omfatta følgande regelverk: 

• Lov om vern mot forurensninger og om avfall (forurensningsloven) med underliggande forskrifter 
• Forskrift om begrensning av forurensning (forurensningsforskriften) 
• Forskrift om gjenvinning og behandling av avfall (avfallsforskriften) 
• Forskrift om systematisk helse-, miljø- og sikkerhetsarbeid i virksomheter (internkontrollforskriften) 
• Lov om kontroll med produkter og forbrukertjenester (produktkontrolloven) 

 

Framlagt dokumentasjon 
Framlagt dokumentasjon som ble nytta for å verifisere faktiske forhold under tilsynet: 

• Miljørisikovurdering datert 08.01.2024, framvist på kontrolldagen 
• Måleprogram (udatert), framvist på kontrolldagen 
• Analyseresultat av prosessavløpsvatn frå 2023, framvist på kontrolldagen 
• Verksemda sitt digitale stoffkartotek, framvist på kontrolldagen.  
• Flytdiagram over reinseanlegget, framvist på kontrolldagen.  

 

Del 4: Annan informasjon 

Andre forhold 
 
IED og BAT-konklusjonar 
Nortura SA avd Sandeid er omfatta av industriutsleppsdirektivet (IED), jf. forureiningsforskrifta 
kapittel 36 vedlegg I punkt 6.4 a). Det er utarbeida referansedokument for beste tilgjengelege 
teknikkar (BREF-dokument) for dei ulike aktivitetane som er omfatta av IED. Desse skildrar det ein 
kjenner til om teknikkar som gir best vern for ytre miljø – med tilhøyrande BAT-konklusjonar. BAT-
konklusjonane har forpliktande utsleppsgrensenivå for enkelte aktivitetar, som blir omtalte som 
BAT-AEL (BAT Associated Emisson Level). Nortura SA avd Sandeid er omfatta av eit Bref-dokument 
(basert på kapasitet i utsleppsløyve og rapporterte produksjonsdøger).  
 

• Slaughterhouses, Animal By-products and/or Edible Co-products Industries (SA) - BAT-konklusjonane 
blei vedtekne desember 2023, og Bref-dokumentet1 er nyleg publisert. 

 
Forureiningsmynde er forplikta til å setje utsleppsgrenser i tråd med BAT-AEL til dei som er omfatta. 
Vilkåra til verksemdene skal vere i tråd med nye BAT-konklusjonar seinast fire år etter at 
konklusjonane er publiserte. I særlege høve kan det gjerast unntak frå krava i BAT-AEL, ved å 
fastsetje mindre strenge utsleppsverdiar. Det er bestemte vilkår som vere oppfylt for at det skal 
kunne gis unntak. For meir informasjon viser me til Miljødirektoratet sin rettleiar for IED2.  
 
Statsforvaltaren jobbar fortløpande med innføring av nye BAT-AEL krav. Me har mål om å ha samla 
kontakt med bransjen om IED og dei nye BAT-konklusjonane for Bref SA. Me oppfordrar bransjen til 
å delta på komande informasjonsmøte med Miljødirektoratet i april.   
  
 

 
1 JRC Publications Repository - Best Available Techniques (BAT) Reference Document for the Slaughterhouses, 
Animal By-products and/or Edible Co-products Industries (europa.eu) 
2 https://www.miljodirektoratet.no/ansvarsomrader/forurensning/industri/for-
naringsliv/industriutslippsdirektivet/  

https://publications.jrc.ec.europa.eu/repository/handle/JRC135916
https://publications.jrc.ec.europa.eu/repository/handle/JRC135916
https://www.miljodirektoratet.no/ansvarsomrader/forurensning/industri/for-naringsliv/industriutslippsdirektivet/
https://www.miljodirektoratet.no/ansvarsomrader/forurensning/industri/for-naringsliv/industriutslippsdirektivet/

Nytt utsorteringskrav: Plast-, hage- og matavfall 
Den 1. januar 2023 trådde avfallsforskrifta kapittel 10a Utsortering og materialgjenvinning av enkelte 
avfallstyper i kraft. Kapittelet stiller krav til utsortering av hushaldningslignande plast-, hage- og 
matavfall. Krava gjeld for kommunar og verksemder. Miljødirektoratet har utarbeida ein rettleiar3 til 
verksemder om korleis å følgje opp krav til utsortering og materialgjenvinnig.   
 

De har anledning til å kommentere rapporten 
De har anledning til å kommentere på faktiske feil i denne rapporten. Eventuelle kommentarar må 
sendast Statsforvaltaren innan to veker etter at rapporten er mottatt.  

 
Rapporten vil vere offentleg tilgjengeleg 
Denne rapporten er tilgjengeleg for offentlegheita via Statsforvaltaren sin postjournal på einnsyn.no, 
i tråd med offentleglova. 
 
 
 
Med helsing 
 
Kirsten Redmond Kristiansen (e.f.) 
fagleder forurensing 

  
 
Åshild Håbrekke 
rådgiver 

 
 
Dokumentet er elektronisk godkjent 
 
 
Vedlegg 

  
 
 
Kopi til: 

VINDAFJORD KOMMUNE Rådhusplassen 1 5580 ØLEN 
MATTILSYNET Felles postmottak Postboks 383 2381 BRUMUNDDAL 

 
 
 

 
3 https://www.miljodirektoratet.no/aktuelt/fagmeldinger/2023/august-2023/veileder-om-virksomheters-plikt-til-
a-sortere-avfall/  

https://www.miljodirektoratet.no/aktuelt/fagmeldinger/2023/august-2023/veileder-om-virksomheters-plikt-til-a-sortere-avfall/
https://www.miljodirektoratet.no/aktuelt/fagmeldinger/2023/august-2023/veileder-om-virksomheters-plikt-til-a-sortere-avfall/

